
Хөрмәтле Фәрит Хәйруллович !

Хөрмәтле депутатлар, район Советы утырышында катнашучылар(
Бер ел элек Татарстан Республикасы Президенты Рөстәм Нургалиевич катнашында узган район Советының унынчы утырышында без  Сезнең белән яңа хезмәт елына бурычлар алган идек. Шушы чор эчендә районыбыз хезмәт коллективлары бүген барган икътисади һәм сәяси үзгәрешләр шартларында район икътисадын ныгыту һәм халыкның тормыш хәлен яхшырту буенча тырыш хезмәт башкардылар.  Алган максатларыбызның тормышка ашыра баруында авыл хуҗалыгы, җирле сәнәгать, төзелеш предприятияләренең, кече бизнес вәкилләренең, мәгариф һәм мәдәният, сәләмәтлек саклау өлкәсе, авылларыбызның  төзекләндерүенең үсештә булуы моңа ачык мисал.

2012 ел, Татарстан Республикасының тарихи мәдәни мирасы елы, тулаем тотрыклы хезмәт елы булып узып ките. Районыбыз «Балтач муниципаль районының 2011-2015 елларга исәпләнгән социаль-икътисади үсеш Программасы нигезендә эшли һәм уңышларыбыз икътисади күрсәткечләребез белән генә түгел тормышыбызның тотрыклылыгы белән дә бәяләнеп килә.  

Узган елда 36 депутаттан торган икенче чакырылыш  Район Советы, район Советы Президиумы, Советның 5 даими комиссиясе үз эшен күп юнәлешләр буенча киләчәккә йөз тотып алып барды.

2012 нче елда Балтач район Советының 8 утырышында көн тәртибенә кертелгән 41 мәсьәлә каралып, тикшерелгән мәсьәләләр буенча тиешле норматив-хокукый актлар кабул ителде. 7 президиум утырышы уздырылды һәм район Советының 5 даими комиссиясе үткәргән  12 утырышында 28 мәсьәлә алдан тикшерелеп, төзәтмәләр, үзгәрешләр һәм өстәмәләр  белән район Советы утырышларының көн тәртибенә карау өчен тәкъдим ителде.

Узган отчет елында район Советы утырышларында җирле үзидарә турындагы федераль һәм республика законнарына таянып район уставына үзгәрешләр һәм өстәмәләр кертелде, 2012-2015 нче елларга  исәпләнгән райондагы торак пунктларны төзекләндерү, кече эшмәкәрлекне үстерү   программалары расланды. 
        Шулай ук  авыл хуҗалыгын һәм шәхси ярдәмчел хужалыкларны үстерү, сәламәт яшәү рәвешен, физик культура һәм спортны активлаштыру, хокук бозуларга каршы профилактик чаралар буенча программаларның тормышка ашыру барышлары,  район бюджетының керем өлешенең үтәлеше, аны  арттыру буенча чаралар күрү, дәүләт җирләрен һәм муниципаль мөлкәтне нәтиҗәле куллану, күп балалы гаиләләрне җир кишәрлекләре белән тәэмин итү, район территориясендә террорчылыкка һәм дини экстремизмга каршы көрәшнең  торышы  һәм аларны кисәтү чаралары, районда  халыкны су белән тәэмин итү һәм эчә торган суның сыйфаты турындагы җитди мәсьәләләр тыңлап тикшерелде.

Узган елда Балтач район Советы Татарстан Республикасы Дәүләт Советына «Балтач муниципаль районы» муниципаль берәмлегенең һәм аның составындагы муниципаль берәмлекләрнең территорияләре чикләрен билгеләү һәм аларның статусы турында»гы  законга үзгәрешләр кертү башлангычы  белән чыкты. Әлеге Закон Дәүләт Советы тарафыннан 2012 нче елның 13 сентябрендә кабул ителде һәм үз көченә керде. 
Районыбыз җирлегендә бүген 35 меңгә якын кеше, 20-дән артык милләт вәкилләре яшиләр һәм нәтиҗәле хезмәт итәләр. Районда яшәүчеләрнең 85 % тын тәшкил иткән татарлардан тыш, компакт рәвештә 14 % удмуртлар, рус һәм марый милләте  вәкилләре  яши.  Район халкының 8015-е балалар, 7213 -е  пенсия яшендәгеләр. 
Район халкының уртача яше 37,5 яшь тәшкил итә, уртача гомер озынлыгы - 71,2 яшь.
2012 нче елда 437 бала дөньяга килде,  410 кешенең үлеме теркәлде (үлү очракларның  иң күбесенең сәбәбе (63%) – йөрәк-кан системасы авырулары; 12,7% - төрле  яман шеш авырулар; 7,5%- төрле бәхетсезлек очраклары, имгәнү, агуланулар. Үлүчеләр арасында 21% - эшкә сәләтле кешеләр). Районда 271 пар гаилә корып яши башлады.

2012 елда халыкның барлык керемнәре 5 млрд. 154 млн.  сум тәшкил итте. Бу районда 1 кешегә ай саен уртача 12320 сум акча кереме дигән сүз, үсеш 112 %. Хезмәткә түләү фонды 1 млрд.353 млн. сум тәшкил итте, уртача айлык хезмәт хакы – 13504 сум булды, республикада – 23 мең сум.  

2012 нче елда районның социаль-икътисадый үсеш күрсәткечләре тулаем алганда начар булмады,  алдагы елларда алган үсеш тенденцияләрен саклап кала алдык. Җитештерелгән тулай җирле продукт күләме 7 млрд 326 млн. сум тәшкил итте, 2011 нчы ел белән чагыштырганда үсеш 104%.

Җитештерелгән продуктның 1 млрд. 898 млн. сум күләме авыл хуҗалыгы предприятиеләре өлешенә, 1 млрд. 629 млн. сумы сәнәгать, 1 млрд. 597 млн. сумы шәхси ярдәмчел хуҗалыкларга, 949 млн. 882 мең сумы төзелеш, 400  млн. сумы кече бизнеска, 334 млн. сумы хезмәт күрсәтү өлкәсенә туры килә. Инвестицияләр күләме барлыгы 833 млн. сум тәшкил итте.

Күргәнегезчә җитештерелгән продуктның саллы өлеше авыл хуҗалыгына туры килә, моның өстенә шәхси хуҗалыкларда җитештерелгән продукция күләмен дә кушсаң  районда җитештерелгән барлык продуктның 50 %-тына якыны авыл хуҗалыгында җитештерелгән дигән сүз.

Бу тармакта 3122 кеше эш белән тәэмин ителгән. Шуңа күрә дә безнең өчен авыл хуҗалыгы тармагының нәтиҗәле эшләвенең мөһимлеге елдан ел арта бара. 

Районыбыз хуҗалыкларының узган отчет елында  эшләгән эшләре тулаем алганда начар булмады. Игенчеләр 84 мең 699 тонна икмәк, 12 мең тоннадан артык бәрәңге җитештерә алдылар. Саннарда күренгәнчә җитештергән продукциянең күләме алдагы ел белән чагыштырганда  кимрәк булуына табигать шартларының коры килүен сылтау итсәк,
үзебездән тора торган җитешсезлекләребез дә юк түгел. 
Ел саен кулланучы технологияләр узган ел үзләрен сынатты. Туфрак эшкәртүдә көзге-кышкы чорда тупланган дымны мөмкин кадәр саклау максатыннан кулланыла торган ресурсларны янга калдыру технологияләрен куллану мәсьәләсенә игътибар җитмәде. Моның турында күп  тапкырлар сөйләшсәк тә хуҗалыкларда хаталы хезмәтләр кабатлана килә.
Быел үзебезне чынлап торып әзерлик дисәк, чәчүлек мәйданнарының структурасын ныклап торып яңадан карап чыгарга, корылыкка чыдам культура һәм сортларга игътибарны арттырырга кирәк, шулай ук аксымга бай культура борчак майданнарын артыру зарур.
Без республикада иң интенсив терлечелек районнарының берсе һәм узган чорда да терлекләрнең баш санын киметү кебек күренешкә юл куймадык. Барысы 53 мең 776 тонна сөт,  6933 тонна ит җитештерелде, бу узган ел белән чагыштырганда  4 % ка күбрәк. Безгә быелгы хезмәт елында бу өлкәдә эшебезне ныклап арттыру өстендә эшләргә кирәк.
Район буенча һәр 100 гектар җир майданына  716 цн. сөт, 92 цн. ит  житештерелде. 
Соңгы елларда авыл хуҗалыгы предприятияләре игътибарны булган терлекчелек биналарын       реконструкцияләүгә, заман таләпләренә җиткереп яңача җиһазландырырга, модернизацияләүгә, игенчелектә җитештерүчән яңа техника куллануга бирергә тырышалар. 2012 елда  да әлеге эш дәвам итте.  Хуҗалыклар тарафыннан барлыгы 109 млн.700 мең сумлык көн тәлапләренә җавап бирә торган  яңа техника  һәм агрегат алынды шул исәптән 16 югарыкүәтле трактор, 5 комбайн, “Макдон” терлек азыгы хәзерләү комплексы һ.б., терлекчелек биналарына 48 млн. сумнан артыграк күләмдә реконструкция ясалды һәм җиһазландырылды. Ләкин шушы ук вакытта бу турыда күпме генә сөйләшсәктә бүгенге көнгә кадәр Тукай исемендәге, Активист хуҗалыкларының терлекчелек фермалырында сөтүткәргеч җиһазлары урнаштырылмаган, нинди сыйфатлы сөт, уңайлы хезмәт шартлары турында сөйләшеп була бу очракта.
Югарыда әйтеп кителгәнчә хезмәт елы бурычларыбыз 2011-2015 елларга  исәпләнгән районның социаль-икътисад үсеше программасы нигезендә билгеләнә. Программаның төп  максаты халкыбызның тормыш дәрәҗәсен үстерү, акча кеременең күләмен артыру.  Шуның белән бәйле нигездә эш кешесенә түләнелә торган хезмәт хакы ята.  Бу күрсәткеч бүгенге көнгә  10 мең 806 сум гына тәшкил итә. Икътисадый үсеш, төп социаль бурычларны хәл итүне - хезмәт хакы һәм халыкның керемнәре үсүне тәэмин итәргә тиеш. Шуны исәпкә алып, хезмәт җитештерүчәнлеген артыру хисабына  район буенча авыл хуҗалыгында эшләүчеләрнең уртача айлык хезмәт хакын 2013 елда  13 мең  сумнан артыру зарур. 
Ә хәзерге ситуацияне сез экранда таблицадан күрә аласыз.
Инде акча кереме таблицасына күз салсак бик чуарлык күзгә ташлана. Мәсәлән 100 гектар авыл хуҗалыгы җирләренә  “Кызыл юл” хуҗалыгында узган хезмәт елында  3 млн. 741 мең сум акча кертә алдылар. Әлеге күрсәткеч “Татарстан”да 2 млн. 793 мең, Смәилдә 2 млн. 428 мең, Труд, Яна тормыш, Алга, Тимирязев исемендәге хуҗалыкларда 2 млн күләмендә. Район буенча уртача бу сан 1 млн 838 мең сум тәшкил иткәнен исәпкә алсак Уңыш, Сосна, Борнак Тукай исемендәге хуҗалыкларда бу күрсәткеч 2  мәртәбә ким. Менә кайда хезмәт хакына өстәмә  резервлар.
Бүгенге көндә республикада җитештерелгән авыл хуҗалыгы продукциясенең күп өлеше кече һәм урта крестьян һәм фермер хуҗалыклары өлешенә туры килүе беркемгә дә сер түгел. Нәкъ менә шул сәбәпле республикабызда бу юнәлешкә зур игътибар бирелә. Бу уңайдан безгә дә авыл кешесенең шәхси хуҗалыгын үстерү һәм киңәйтү чараларын күрү әһәмиятле. 
Бүген шәхси хуҗалыкларда 13000 баш мөгезле эре терлек, ш.и. 4973 сыер, 1217 баш дуңгыз, 5214 баш сарык, 446 баш ат асрала.

2012 нче елда шәхси ярдәмчел хуҗалыкларда барлыгы 1 млрд. 597 млн. сумлык авыл хуҗалыгы продукциясе  җитештерелде, бу 2011 нче ел белән чагыштырганда 112 % тәшкил итә. Шәхси хуҗалыкларда 29230 тонна сөт җитештерелеп, 20450 тонна сөт сатылды, 5400 тонна ит җитештерелеп, 3240 тонна ит сатылды, 17220 тонна бәрәңге үстерелде, 6900 тоннасы сатылды.

Район җитәкчелеге шәхси ярдәмчел хуҗалыкларга булышлык йөзеннән күпмедер эш башкарырга тырыша. Шәхси ярдәмчел хуҗалыклар терлек азыгы белән тәэмин ителәләр, җитештерелгән күпчелек сөт продукциясе күмәк хуҗалыклар аша эшкәртелеп сатыла, нәтиҗәдә сатылган продукциянең сыйфаты яхшырды, халыкка керә торган акча күләме күпкә артты. Шәхси хуҗалыклардан 2012 елда сатылган сөтнең 45 % югары, 55  % беренче сорт белән сатылды (2011 елда бу күрсәткеч 22% һәм 77% иде).
Шәхси ярдәмчел хуҗалыкларны җәелдерү программасы эшли башлаганнан бирле барлыгы район буенча  4170 кешегә 730 млн. сумнан артыгырак льготалы кредитлар бирелде, 80 млн. сум күләмендә субсидия түләнелде.

Безгә яхшы гына эшләп килгән шәхси хуҗалыклар белән беррәттән  авылда югары технологияле гаилә фермалары булдыру зарур. 
Әлбәттә бу мәсьләдә бер нәрсә дә эшләнелми дип әйтеп булмый. Районда барлыгы 73 крестьян-фермерлык хуҗалыклары эшләп килә, алар арасында матур гына күрсәткечләр белән эшләп килгәннәре дә бар:
- Шода авылыннан Хадыев Сөнгәть хуҗалыгында 17 баш  мөгезле эре терлек, ш.и. 12 сыер, 55 баш  сарык асрала, ел дәверендә 55,5 тонна сөт, 4,4 тонна ит сатылды. Барлыгы 893 мең сум күләмендә акча  кереме тәэмин ителде;

- Иске Салавыч авылыннан Хәмидуллин Илдус хужалыгында 30 баш  мөгезле эре терлек, ш.и. 4 сыер асрала, ел дәверендә 19,7 тонна сөт, 4 тонна ит сатылды. Барлыгы 535 мең сум күләмендә акча  кереме тәэмин ителде.
Бу исемлекне дәвам итеп Көек авылыннан Гараев Әхмәтхан, Шода авылыннан Давлетшин Марат, Түбән Кенә авыллыннан Самигуллин Айдарны әйтеп булыр иде.
Шулай да алда безнең әле авыл кешесендә үз көченә ышаныч, үз язмышы өчен җаваплылык хисе тәрбияләү буенча күп эшлисебез бар. 
Җитештерү тармагының гаять тә әһәмиятле икенче зур бер өлеше - җирле сәнәгать өлкәсе турында. 

Бу тармак предприятияләрендә 823 кеше эш белән тәэмин ителгән. Хезмәт елында бу өлкәдә җитештерү күләме  1 млрд. 691 млн. сум тәшкил итте. 

Шунысын әйтергә кирәк, узган елда сәнәгать предприятияләренең хезмәт җитештерүчәнлеге үзебез алган бурычлар күзлегеннән караганда түбән булып калды. Тулаем район сәнәгать тармагы  буенча хезмәт җитештерүчәнлеге дәрәҗәсе 2011 ел белән чагыштырганда  үсештә төгәлләнсә дә, ә социль-икътисади үсеш программасында билгеләнгән бурычны нибары 91 % ка гына үти алдык. 

 Район җирлегендә сәнәгать предприятияләре җитештерә торган продукция күләменә күз салсак иң зур өлеше, ягъни 1 млрд. 316 млн. сумы  Балтач сөт-май комбинатына туры килә. 228 хезмәт кешесен үз эченә алган комбинат хезмәт елында 69 мең 153 тонна сөт туплауга иреште (әлеге күрсәткеч соңгы өч елда иң югарысы) һәм 2442 тонна май, 5554 тонна сыр, 2530 тонна коры сыворотка җитештерде. Хезмәт коллективы бүген үз продукциясен Чиләбе, Екатеринбург, Төмән, Омск, Самара, Саратов, Түбән Новгород, Мәскәү, Санкт-Петербург кебек зур шәһәрләрдә сата. Сөт-май комбинаты заман авырлыклары каршында сынмыйча, 2011 нче ел җитештерү күрсәткечләрен арттыра алды, ләкин шул ук вакытта предприятиянең эшкә җигелмәгән резервлары, мөмкинлекләре бик зур, кызганычка каршы производство потенциалы да тулысы белән файдаланылып бетми.

 Агрохимсервис җәмгыяте  80 млн. 490 мең сумлык эш башкарды. Наиль Раупович җитәкләгән хезмәт коллективы елда хезмәт җитештерүчәнлеген арттыра бара. Агрохимсервис коллективы куйган тырышлык районның икътисади хәлен тотрыклы итү буенча уңай нәтиҗәләр бирде. Коллектив бүген хуҗалыкларыбызның ышанычлы ярдәмчесе булып кына чикләнми, Киров өлкәсенә чыгып та авыл хуҗалыгы предприятиеләренә хезмәт күрсәтеп табыш ала.

     2012 нче елда сәнәгать предприятияләрендә хезмәт хакы уртача 11 мең 683 сум тәшкил итте. Күрсәткеч 2011 ел белән чагыштырганда 9 % ка артты, ләкин кабул ителгән социаль-икътисад үсеше программасы буенча хезмәткә түләү үтәлеше  бары 86 % кына булды.

Сәнәгать өлкәсендә безнең бурыч сыйфат һәм эчтәлеге белән базарда конкурентлаша алырлык продукция җитештерү, хезмәт җитештерүчәнлеген үстерү һәм шуларга нигезләнеп хезмәт хакын 15500 сумнан арттыру. 
2012 нче елда да эшмәкәрлекнең район икътисадын ныгытуда өлеше үсә барды. Бүген кече бизнес район икътисадының  мөһим, торган саен үсә баручы бер секторы булып тора һәм районның бүгенге социаль-икътисадый халәте эшмәкәрлекнең динамик үсешенә нык бәйле. 

Киләчәктә дә район халкын эш белән тәэмин итүдә кече  бизнес тармагы төп тармакларның берсе булыр диеп көтелә. Муниципаль берәмлекләрнең налог базасын киңәйтүдә дә бу тармакның ролен күтәрү мөһим.
Бүген районда 230 җаваплылыгы чикләнгән ширкәт һәм 688 шәхси эшмәкәр исәпкә алынган, бу тармакта 3000 гә якын кеше эш белән тәэмин ителгән. Район бюджетының 16,4 % керемен шәхси эшмәкәрләр һәм кече предприятияләр  тәэмин итте. 
Районыбыз җитәкчелеге кече бизнесны үстерүгә билгеле күләмдә булышлык күрсәтергә, уңайлы шартлар тудырырга, эшкуарлык климатының җәлеп итүчәнлеген арттырырга тырыша. 

Район эшмәкәрләрен Республикабызда эшләп килгән Программалар белән  таныштырып ел дәверендә шактый эшлекле киңәшмәләр үткәрелде, анда  эшмәкәрлекне үстерүгә юнәлдерелгән проектлар тәгьдим ителде, төрле юнәлешләрдә грантлар алу мөмкинлекләре күрсәтелде. 
Үзебездә җитештерелә торган товарларны сату, эшмәкәрлеккә дәүләт ярдәме итеп муниципаль заказларны үтәү йөзеннән бүгенге көндә 97 кече бизнес вәкиле ЭТИС системасына теркәлеп үз продукцияләрен тәкъдим итәләр.  

2012 елда ваклап сату өлкәсендә сәүдә әйләнеше 1 млрд. 578 млн. сум тәшкил итте. Сату әйләнешенең 1 млрд. 530 млн. сумы эшмәкәрлеккә, 48 млн.сумы район кулланучылар җәмгыятенә туры килә.

2012 елда төзелеш комплексына кергән оешмаларның эшләре тулаем алганда яхшы булды. 
Районыбыз төзелеш предприятиеләре  хезмәт елында республикабызда гамәлгә ашырылып килүче программалар аша 3 мәктәп бинасына капиталь ремонт уздыру (Норма, Карадуган урта мәктәпләре һәм Көшкәтбаш башлагыч мәктәбе) үзәк  хастәханә бинасы, аның медицина бүлекләренә   капиталь ремонт һәм реконструкция эшләрен төгәлләү, 9 авыл фельдшер акушерлык пунктын ремонтлау, Ярак Чурма авылында модульле ФАПны урнаштыру, Алан авылында 280 урынга исәпләнгән күпфункцияле үзәк, Борбаш авылында 132 урынга исәпләнгән мәктәп төзелешләре, халыкның торырга яраксыз дип танылган йортлардан күчерү программасы буенча 3 берләштерелгән ике фатирлы йорт, 3 күпфатирлы йортка капиталь ремонт уздыруда, 5 йортның 109 фатирында шәхси ягулык системасы урнаштыру, Бөек Ватан сугышы ветераннарын һәм аларның тол калган хатыннарын  торак белән тәэмин итү Программасы буенча 55 ветеранга йорт,  район үзәк һәм авыл урамнары юлларына асфальт һәм таш салу эшләре башкардылар.
 Район җирлегендә 12 мең 186 кв метр торак мәйданы сафка бастырылды.

      Төзелгән һәм төзелә торган объектларның күбесе социаль-мәдәни объектлар - димәк, турыдан-туры райондашларыбызның тормыш-көнкүрешен яхшыртуга юнәлтелгәннәр. Без моны республикабыз, районыбызның зур казанышы дип горурлык белән әйтәбез.

       Бүгенге мөмкинлектән файдалынып Фәрит Хәйруллович Сезгә һәм республикабыз җитәкчелегенә барлык райондашлар исеменнән олы рәхмәтебезне җиткерәбез. Бердәм җаваплы карашыгыз, таләпчән җитәкчелек итү нәтиҗәсендә республикабызда, районнарда мөһим социаль программалар тормышка ашырыла. Авылларыбыз ныгый, төзекләнә, яңа милли төсмер ала. 

Алда саналып узган гомумтөзелеш эшләренең төп өлешен үзебездә хуҗалык итүче оешмалар башкара һәм күбесе алган бурычларын намус белән яхшы сыйфатта башкаралар. Аларның хезмәт нәтиҗәләрен сез экранннарда күрә аласыз.
Сүземне дәвам итеп Юл төзү идарәсенең хезмәт нәтиҗәләренә игътибарыгызны юнәлтәсем килә. Бу оешма тырышлыгы белән узган хезмәт елында 643 млн. сумлык юллар ремонтлау һәм төзелеш эшләре башкарылды. Узган ел белән чагыштырганда үсеш 151%. Рашит Магсумович җитәкләгән коллектив соңгы 3 ел эчендә хезмәт җитештерүчәнлеген 3 тапкырга арттыруга иреште. Юллар идарәсе хезмәт башкаруда  район җирлеге белән генә чикләнмичә Арча, Кукмара, Саба, Биектау районнарында  хезмәт башкара. Предприятие тарафыннан 45 мең тонна карьер ташы, 4 мең 500 тоннадан артык минераль порошок, 66 мең 239 тонна асфальт җитештерелде. Коллективта 151 кеше намуслы хезмәт итә һәм уртача хезмәт хакы 20841 сум. Менә үрнәк алырлык коллективлар бар бездә.

Юлчы җәмгыяте программа йөкләмәсен 126 процентка үтәп, 70 млн 847 мең сум юл ремонт-төзелеш эшләре башкарды. Биредә уртача хезмәт хакы 15822 мең сум.

Водстрой җәмгыяте ел дәверендә 46 млн 847 мең сум күләмдә төзелеш эшләре башкарды, программа үтәлеше 100%. Ләкин биредә уртача хезмәт хакы 11855 сум гына. 
2012 елда төзелеш эшләрен 2011 ел белән чагыштырганда ПМК-5, Гранит, Эльви-Плюс җәмгыятләре нибары 53-90 процентка гына башкардылар. Әлеге коллективлар дәүләт заказларының иң нәтиҗәле инструменты булган электрон сәүдә конкурсларында кызганычка каршы  начар катнашалар. Шуның нәтиҗәсе буларак хезмәт күләмнәре дә түбән. Хәзерге заманда эшне табып, китереп биргәнне көтү зур ялгышлык. 

2012 елда төзелеш оешмалары арасында шул ук шартларда эшләп тә хезмәт хакын аз түләгән оешмалар да бар: Эльви-Плюс – 8063 сум, ООО Энергетик – 7500 сум, ООО Стройсервис СХТ - 9002 сум.  
Бүгенге көндә төзүчеләребез алдында торган бурычларның берсе башкарган эшләрне яңа төр материаллар, технологиялар кулланып заман таләпләренә туры килерлек сыйфат белән башкару, базар шартларында үтемле итеп төзелеш алып бару. 

Район газы, район электр челтәре оешмалары отчет елында күләмле һәм нәтиҗәле эш башкардылар. Район халкын табигый газ һәм электр энергиясе белән тәэмин итүдә өзеклекләр булмады, инженер коммуникацияләр, газ һәм электр үткәргеч челтәрләр тиешле югарылыкта эшләде, халкыбыз тарафыннан бу төр хезмәткә зур дәгьвәләр юк. 

Алдагы елларда без үзебезнең бурыч итеп тормышның бөтен даирәләренә дә актив рәвештә энергия саклаучы технологияләрне кертүне алга куйган идек һәм бу юнәлештә күпмедер эш башкарылды, ләкин эшне яңадан да активлаштырырга кирәк. Энергия ресурсларын куллануның нәтиҗәлелеген күтәрү - безнең барыбызның игътибар ителергә тиешле комплекслы проблема.   

Берничә сүз электр элемтәсе һәм почта хезмәтләре хакында. Ел дәвамында телефон нокталары саны 214 кә арттырылып  бүгенге көндә 8088 җиткерелде. Интернет челтәреннән файдаланучылар саны агымдагы  елда 790 га арттырылып 5124 абонентка җитте. Элемтәчеләр район халкына өстәмә хезмәт “Ай-пи” телевидениесе урнаштыру буенча актив эш алып баралар. Әлеге юнәлештә 2012 елда 776 абонентка “Кабель телевидениясе”ялгап 1609 гә җиткерделәр.   Район халкына коллектив тарафынан 63 млн 104 мең сумлык хезмәт күрсәтелде (үсеш 112%). Коллективта 48 кеше эшли, уртача хезмәт хакы 15488 сум. 

Район почта элемтәсе  ​​​​31 млн. 490 мең сум күләмендә хезмәт күрсәтте (105%). Биредә 103 кешегә уртача 10 мең 254 сум хезмәт хакы түләнә. Районыбыз халкы 27 мең 491 данә газет-журналларга язылды, шул исәптән үзебезнең район матбугатына 5678 кеше, бу 1 мең халыкка исәпләгәндә 780 данә дигән сүз, республикада иң югары күрсәткечләрнең берсе. 

Торак-коммуналь хуҗалыклары тарафыннан барлыгы район халкына 79 млн. 121 мең сумлык хезмәт күрсәтелде һәм 98 % күләмендә түләнүе тәэмин ителде. Бу тармакта  барысы 183 кеше эшли.

Район халкына коммуналь хезмәт күрсәтүнең күләме һәм төрләре көннән-көн арта бара һәм бу өлкәдә эшлисе эшләребез бихисап: авылларны сыйфатлы су белән тәэмин итү, урамнарны чистарту, яшелләндерү, төзекләндерү эшләре, социаль-мәдәни объектларны һәм йортларны җылыту, ремонтлау һәм башка бик күп төрле эшләр. Әмма эшнең сыйфаты, аның оперативлыгы, үзкыйммәте безне канәгатьләндерми. Бу тармакка халыкның дәгъвасы һәм канәгатьсезлеге бар. Торак-коммуналь хужалыкларына заман таләпләреннән калышмый энергия һәм ресурс саклау технологияләрен куллануны активрак практикага кертергә кирәк. Шул очракта гына торак-коммуналь хезмәтләрнең үзкыйммәтен киметүгә ирешеп булачак.
Коммуналь хезмәтләр турында сөйләшкәндә тагын бер күңелне борчыган мәсьәләгә тукталып китәсе килә. Балтач үзәгендә 2005 елда төзелә башлаган ташландык суларны чистарту корылмаларын төзү турында.. Бу объект төзелешенә 2001 ел бәяләре белән 30 млн. сумннан артыгырак акча сарыф ителде, ләкин финанслау туктау сәбәпле эшләр бүгенге көнгә туктатылган килеш һәм Без көннән-көн үскән Балтач бистәсенең ташландык суларын 8 км. ераклыкта урнашкан күрше Кариле авылына ташырга мәҗбүр. Безнең тарафтан төзелешне дәвам итү  турында күп тапкырлар мөрәҗәгать итүгә карамастан  мәсьәлә һаман да чишелеш тапмаган килеш. Хөрмәтле Фәрит Хәйруллович алда әйтелгән төзелешнең никадәр дәрәҗәдә кирәклеген аңлап, балтачлыларның күп санлы үтенечләрен исәпкә алып, бу  мәсьәләне чишүдә ярдәм күрсәтсәгез иде.
          Җирле бюджет хакында берничә сүз 

2012 нче елга районның берләштерелгән бюджеты керемнәр һәм чыгымнар буенча 440 млн. 945 мең сум күләмендә дефицитсыз расланды. Моның 274 млн. 077 мең  сумы – дотация һәм субвенция, 166 млн. 868 мең  сумы үзебездә – районда җыйналырга тиешле җирле салымнар тәшкил итәргә тиеш иде. 

Фактта республика бюджетыннан алынасы дотация һәм субвенция тулаем алынып бетте, үзебездә җыйналырга тиешле салымнар һәм җыемнар 205 млн. 658 мең сум күләмендә, 123% үтәлеш белән тупланды. Хөрмәтле җитәкчеләр, Сезгә район бюджетын тулыландыруга керткән өлешегез өчен  зур рәхмәт.

Район тормышының социаль халәтен билгеләүдә бюджет оешмаларының тотрыклы эшләвенең әһәмияте бәхәссез. Менә шуның өчен дә район җитәкчелеге үз эшчәнлегенең иң зур өлешен бу оешмаларның эшен оештыруга, көндәлек контрольда тотуга, аларның ихтыяҗларын тулырак тәэмин итүгә бирә.

Мәгариф өлкәсе:

Бездә 17 урта, 4 төп, 22 башлангыч мәктәп, гимназия, 28 мәктәпкәчә тәрбия бирү учрежденияләре һәм 1 профлицей бар.

      Мәктәпләрдә 4204 бала укый. Классларда  уртача балалар саны район үзәгендә 21,6, авылларда 10,5. 28 балалар бакчасында 1807 бала тәрбияләнә. 7 яшькә кадәрге балаларның 82% ясле-бакча белән тәэмин ителгән. Электрон чиратта 328 бала тора, шуларның 118-е 3-7 яшьлек балалар.
Районыбыз җитәкчелеге киләчәгебезнең бүген балалар бакчаларында тәрбияләнүчеләр, мәктәп укучылары кулында икәнен аңлап эш итәргә омтыла һәм мәгариф эшен тиешле югарылыкта тоту өчен шактый эшләр башкарырга тырыша. 

      Агымдагы елда Норма урта мәктәбе бинасын киңәйтү хисабына 50 урынга исәпләнгән ясле-бакча үз эшен башлап җибәрде. Әммә моның белән генә без бу җирлектә әти-әниләрнең гозерләрен тулысы белән канәгатьләндерә алмадык.
Моның өстенә киләсе биш елда балалар саны  Балтачта - 1278, Карилендә 355 бала булачак дип көтелә, димәк ясле- бакчаларда урыннар белән тәэмин итү мәсьәләсе яңадан да кискенләнәчәк. Бүген Балтач һәм Чепья җирлекләрендә 130-ар урынга исәпләнгән яңа ясле-бакча биналары төзү көн таләбе. Хөрмәтле Фәрит Хәйруллович без әлеге инициатива белән республикабыз Президенты Рөстәм Нургалиевичка мөрәҗәгать белән чыгарга уйлыйбыз. Сез дә безнең үтенечебезне хуплап чыксагыз Балтач халкы бик рәхмәтле булыр иде. 
        Республикабызда 2010-2015 нче елларга мәгарифне үстерүне, мәгариф системасын тамырдан үзгәртеп коруны  күздә тоткан  масштаблы «Киләчәк» программасы эшләп килә. Соңгы елларда мәктәпләрне заманча җиһазлау, мәгариф системасының структурасын яңа баскычка күтәрү чаралары белән бергә, укытучының дәрәҗәсен күтәрү, аңа үз белемен даими камилләштерү өчен тиешле шартлар тудыру, аның матди хәлен җитди яхшырту буенча да конкрет гамәлләр тормышка ашырыла башлады. 
Узган чорда гына мәгариф учрежденияләрен җиһазлау өчен  республика бюджетыннан компьютер техникасы алуга 2 млн. 600 мең сумлык, интрактив такталарга 450 мең, проекторлар алуга 362 мең, мультимедиа җиһазларына 2 млн 774 мең, укыту әсбәпләрен яңартуга 3 млн. 362 мең сумлык финанслар бүлеп бирелде. Моннан тыш 13 предмет кабинетлары кайтарылды. 
Мәгариф системасы алдында да яңадан-яңа проблемалар һәм бурычлар куела. Шундый мөһим мәсьәләләрнең берсе Россия мәктәпләрендә бердәм дәүләт имтиханы кертү. Шулай итеп шактый бәхәсләр, аңлашылмаучанлыклар, низаглар  килеп чыгуга сәбәп булган БДИ мәгариф системасының аерылгысыз өлешенә әверелде. Узган елгы имтиханнар күрсәткечләренә күз салсак районыбыз укучыларының нәтиҗәләре канәгатьләнерлек түгел. Республикада мәгариф һәм фән министрлыгы әзерләгән рейтинг күрсәткечләре буенча без бары тик 30-чы урында. Төп математика, рус телләреннән уртача һәм югары балларга ирешкәннәр саны аз. Алда саналган уңышсызлыкларны үзгәртү өчен мәгариф бүлегенә ялгышлыкларны анализлап бу хәлдән чыгу юлын эзләргә кирәк. Минем фикерем буенча мәктәпләр белән методик эш тиешле югарылыкта түгел. 

Хәзерге шартларда укучыларның белем сыйфатын күтәрүдә мәгълүмати технологияләр зур роль уйный. Татарстан Республикасы җитәкчелеге  тарафыннан алдынгы технологияләрне укыту процессына кертү, заман белән бергә атлап  бару, укытучы бу өлкәдә дә әйдәп баручы булырга тиешлеге турында бурычлар куелган иде. Электрон рәвештә класс журналларын алып бару, аны укытучы, мәктәп, укучы һәм әти-әни бәйләнешенең бер звеносы итеп булдыру,  белем сыйфатын яңа баскычка күтәрү, интернет челтәрендә район, республика, ил һәм дөнья күләмендә аралашу, һәр фән һәм укыту өлкәсендә алдынгы тәҗрибә белэн уртаклашу   мөмкинлегеннән файдалану һәм башка бурычларны алга куйган проект унышлы гына тормышка ашырылып бара. 

Норма гомуми белем бирү мәктәбе бу юнәлештә электрон мәгариф үзәге булып тора. Үзәкне төзүнең төп максаты – «Электрон мәктәп проектын тормышка ашыру кысаларында гомуми белем бирү учреждениеләрендә информ-коммуникацион технологияләрне куллануның алдынгы тәҗрибәсен формалаштыру һәм тарату. Шуларны тормышка ашыру кысаларында мәктәпкә  барсы 4 млн. сумга  җиһаз кайтарылды.
Безнең зур бурычларыбызнын берсе, бирелгән яңа технологияләрне куллануга мөмкинлек биргән заман техникасын тулы көченә файдаланып, аның төп максатын  – белем сыйфатын яңа баскычка күтәрү. 
Яңадан бер, бүген чишелеш табырга тиешле мәсьәләләрнең берсе – балаларны мәктәпләргә  йөртү.  Бүгенге көндә укучыларны  21 маршрут буенча 17 автобус йөртә. Кызганыка каршы беренче кайтарылган автобуслар (Түнтәр, Урта Көшкәт мәктәпләренә кайткан) бүгенге көнгә бик нык тузган, аларның эксплуатация сроклары чыккан, юллар һәм дәүләт автомобиль инспекциясе хезмәткәрләре тарафыннан күп санлы кисәтүләр ясалып килә. 

Балаларны автобус белән йөртү мәсьәләсенә килгәндә шулай ук юлларының торышы күңелне борчый. Якын арада безгә  Алан – Борбаш,  Әтнә - Пыжмара  юлларына капиталь ремонт үткәрү,  Салавыч - Салавыч Сәрдегәне авыл арасы юлын төзү зарур, бу үз чиратында балаларның яз-көз пычрак изеп мәктәпкә җияү йөрүләрен бетерергә, яңа автобус маршрутларын булдырырга, урта һәм төп мәктәпләрне оптимальләштерү сәясәтен тормышка ашыру мөмкинчелеген бирер иде.  Бу өлкәдә дә Республика җитәкчелегенең ярдәме кирәк.
Сәламәтлек  саклау  өлкәсе:

Районда хәзерге көн таләпләре югарылыгында медицина хезмәте күрсәтү өчен мөмкинлекләр бар. Медицина ярдәмен үзәк хастаханә, Чепья  участок  хастәханәсе, Янгул һәм Кариле врачлык амбулаторияләре һәм 51 ФАП  күрсәтә. Республикабыз җитәкчелеге ярдәме белән медицина ярдәмен күрсәтү төрләре елдан – ел арта, киңәя. Үзәк хастәханәнең материаль-техник базасын ныгыту буенча шактый зур күләмле эшләр башкарылып килә. 
      Сәламәтлек  саклау  учрежденияләрендә барысы 438 хезмәткәр, шул исәптән 57 табиб, 241 урта медицина  хезмәткәре медицина ярдәме күрсәтәләр. Районда булырга тиешле төп табиб-специалистларыбыз бар.  2012 ел дәверендә 124  тәүлек буе дәвалана торган һәм 36 көндезге стационар  койкаларда районыбызның 5716 авыруы  стационар  дәвалау курслары узды. Бүгенге көндә амбулатор-поликлиник  учрежденияләрдә 26 төр табиблык һөнәре буенча медицина ярдәме күрсәтелә. Барлык терапевтлык һәм педиатрия участоклары табиблар  белән тәэмин ителгән. 2012 елда  амбулатор-поликлиник  учрежденияләргә табибларга  барысы  бергә 234632  мөрәҗәгать итү очрагы теркәлгән, яки районда яшәүче  һәр кеше уртача 7  тапкыр табибка күренгән. Ашыгыч ярдәм бүлеге тарафыннан 8564 авыруга   медицина ярдәме күрсәтелгән. 

      2012 ел дәвамында медицина  хезмәткәрләренең хезмәт хаклары артып, табибларныкы уртача – 27800 сум ( үсеш 113%), урта медицина  хезмәткәрләренеке – 14800 сумга җитте (үсеш 124%).

Сәламәтлек саклау учрежденияләры алдында торган төп бурыч – район халкын сыйфатлы медицина хезмәте белән тәэмин итү. Төп өстенлек авыруны кисәтү булырга тиеш. Күп очракта үз вакытында башкарылган профилактик чаралар, иртәрәк үткәрелгән диагностика һәм дәвалау нигезендә күп авыруларны киметү яисә булдырмый калырга мөмкинлек бирә.

Сәламәт яшәү рәвешен формалаштыруга республикада уздырыла торган физкультураны һәм спортны үстерү сәясәте зур этәргеч бирә. Бу үз чиратында сәламәтлекне ныгыту, хезмәткә сәләтне арттыру, демографик хәләтне яхшыртуга китерә, ахыргы чиратта күп кенә социаль-икътисади мәсьәләрне чишүнең бер  юлы булып тора.

Районда физкультура-спорт хәрәкәтенә елдан-ел игътибар үсә бара. Район җирлегендә 2011-2015 елларга исәпләнгән физкультура-спорт, сәламәт яшәү программасын тормышка ашыру кысаларында физик тәрбия һәм спортның үсешен ныгыту, хезмәткә сәләтлелекне, халыкның гомер озынлыгын арттыру, сәламәт яшәү рәвешен формалаштыруга юнәлтелгән мөһим чаралар үткәрелеп килә.

Бу тармак эшчәнлегенә 2012 елда 21 млн. 525 мең сум финанс бүленеп  бирелде. Моннан тыш материаль-техник базаны ныгытуга, ярышлар уздыру өчен районыбыз спонсорлары 1 млн. 600 мең сумлык ярдәм күрсәттеләр. Ел дәверендә район җирлегендә 103 спорт чарасы уздырылды, спортчыларыбыз республика, Рәсәй, Дөньякүләм ярышларда уңышлы чыгыш ясадылар. 
Мисал өчен Польша һәм Бразилиядә уздырылган  инвалидлар арасында кул көрәше буенча дөнья чемпионатларында  Субаш авылы егете Фарис Вәлиев икенче урынны яулауга иреште, Италияда узган гер күтәрү буенча дөнья күләм ярышта  Шеңшеңәр авылы егете Рамил Зарипов өченче, көрәш буенча уздырылып килүче илкүләм ярышларда Ринат Хәйретдинов беренче урынны яулады. Узган ел дәверендә 11 спортчыбыз спорт остасына кандидат нормасын үтәделәр. 
     Бүген районыбызның һәр хезмәт кешесе ГТО нормативларына нигезләнгән спорт сынаулары тапшыра. Хезмәт коллективларында, авыл җирлеге территорияләрендә кече спартакиадалар уздырылып килә. Безнең төп бурыч - балалар, яшүсмерләр һәм барлык актив халыкны физик тәрбия, спорт белән шөгыльләнүгә җәлеп итү юнәлешендә максималь эш оештыру.

Район җитәкчелеге яшьләр белән эшләүне тормышның өстенлекле  мәсьәләләренең берсе итеп кабул итә, яшьләр сәясәтен  аларның мәнфәгатьләрен һәм ихтыяҗларын исәпкә алып барырга тырыша. Шул ук вакытта барлык үткән чараларда башлап йөрүчеләр яшьләр үзләре булырга тиешләр. Район башкарма комитетының яшьләр һәм спорт бүлегенә бу очракта әйдәп баручы булырга кирәк.

Районыбыз халкына адреслы хезмәт күрсәтү максатында халыкны адреслы социаль яклау хезмәте актив төстә гамәлгә ашырыла. Ул социаль-икътисадый сәясәтнең иң мөһим өлешен тәшкил итә.

2012 елда социаль яклау белән бәйле өстенлекләрдән файдаланучы 16500 кеше исәптә тора һәм аларга узган елда 138 млн. сум күләмендә компенсацияләр түләнелде. (2011 елда бу сан 136 млн. сум иде). Моннан тыш бала туган өчен, материаль ярдәмнәргә, ветераннарның һәм аларның тол хатыннарының торак шартларын яхшырту, санатория путевкаларына түләүләр 62 млн. 130 мең мең сум тәшкил итте.  Бүгенге көндә барлыгы 345 сугыш ветераны фатирлы булды, шуның 191 - е  фатир алды, 154- нә яңа йортлар төзелде. Быелга чыккач 17 ветеранга әлеге шатлык елмайды. 
Социаль яклау системасы балалы гаиләләргә тиешле күләмдә социаль ярдәм күрсәтүне, өлкән яшьтәге гражданнарга һәм инвалидларга лаеклы тормыш дәрәҗәсе булдыру, аларны социаль файдалы даирәгә җәлеп итүе аеруча актуль мәсьәлә һәм без гамәлдә булган барлык законнар һәм норматив документлар нигезендә билгеләнгән социаль гарантияләрне тормышка ашыруны контрольдә тоту, халыкның аз керемле катлауларына социаль ярдәм күрсәтү мәсьәләләрен комплекслы хәл итү юнәлешендә мөмкин булган барлык чараларны күрергә тырышабыз. 

Без үзебезнең көндәлек эшчәнлегебездә ветераннардан, инвалидлардан кергән мөрәҗәгать һәм үтенечләргә иң беренче чиратта һәм җитди игътибар бирәбез. Бу киләчәктә дә шулай дәвам итәргә тиеш. 
      2013 нче елның 1 январенә район буенча 9601 пенсионер исәпләнә, ягъни алар район халкының 27 процентын тәшкил итә. 
Узган чорда Пенсия фонды тарафыннан  барлыгы 1 млрд. 18 мең сум пенсия һәм пособияләр түләнелде, картлык буенча түләнә торган пенсиянең уртача күләме 8438 сум тәшкил итә. Пенсия фонды хезмәткәрләре төрле үтенечләр белән мөрәҗәгать иткән 7149 кешене кабул иттеләр.
Мәдәният – халыкның эстетик фикерләү, яшәеш зәвыгын чагылдыручы өлкә. Ул республика җәмәгатьчелеге алдында да районыбызның йөзен билгели. Бүген биредә 5 елга исәпләнгән концепция программасы тормышка ашырылып килә. Программа тармакны үстерүдә районның иҗат потенциалын торгызу, аның абруен күтәрү, кадрлар потенциалын үстерүгә, яңа шартларда конкуренциягә сәләтен көчәйтү кебек төп мәсьәләләрне чишүгә юнәлтелгән. 

          Районыбыз  Мәдәният Үзәге каршында 4 “Халык” исеме йөртүче сәнгать коллективлары эшләп килә: “Балкыш” җыр һәм бию коллективы, Халык уен-кораллары оркестры, Халык театры, “Шулдыржыт” удмурт фольклор ансамбле. Ел саен әлеге коллективлар Республика күләмендә уздырылган бәйгеләрдә һәм чараларда катнашып үзләренең “Халык” исемен яклап киләләр. “Балкыш” җыр һәм бию коллективы август аенда Туапсе шәһәрендә узган “5 балл” дип исемләнгән җыр осталарының Бөтен Рәсәй бәйгесендә катнашып беренче урынга лаек булдылар.  
2012 нче елда мәдәният өлкәсенә 44 млн. 860 мең сум финанс чыгымнары тотылды. Ел дәверендә уздырылып килгән “Без беренче булырга лаеклы” дигән исем астында район КВН командалары бәйгеләре, биючеләрнең “Шома бас”, сәхнә ветераннарының район бәйгеләре меңләгән райондашларыбызны сәхнәгә алып менде. “Яшерен талантлар”   мәдәни барлау чарасы моңа кадәр күрелмәгән йөзләгән яңа исемнәр ачарга мөмкинчелек бирде. Үткәрелеп килгән  чаралар нәтиҗәсе буларак үзешчән сәнгать коллективларыбызның  республика күләмендә уңышлы чыгыш ясаулары киләчәккә өмет уята.

Хокук саклау органнары да үзләренә йөкләнгән вазифаларны уңышлы гына үтәп киләләр һәм аларның эшләренә райондагы халык тарафыннан зур дәгъвәләр юк.

 2012 нче ел дәвамында районда 138 җинаять эшләнгән, 2011 нче ел  белән чагыштырганда саннарда үзгәреш булмасада  авыр һәм аеруча авыр җинаятьләрнең узган ел белән чагыштырганда (17 дән 27 гә, +10) 10 га артуы күңелне борчый. 

Ел дәвамында 1926 административ хокук бозу очраклары теркәлгән. Узган елның шушы чоры белән чагыштырганда 1369 га кимерәк. 

 “2011-2014 елларга Балтач районында хокук бозу очракларын профилактикалау буенча комплекслы программа”ны гамәлгә ашыру район җирлегендә криминоген хәлне тотрыклы итәргә, профилактика белән шөгыльлләнүче бүлекләргә, район эчке эшләр бүлегенә эшләрне камилләштереп, хокук бозу очракларына юл калдырмау һәм чик кую эшен дәвам итү зарур.  
Районыбызда төрле милләт вәкилләре дус бер гаилә булып яшиләр, конфессияара мөнәсәбәтләрнең шактый бай тәҗрибәсе тупланган, халкыбызның мәдәниятен, телләрен, гореф-гадәтләрен саклау өчен мөмкинлекләр бар. Районыбызда дини оешмалар социаль хезмәт итү мәсьәләләрендә актив позиция билиләр, газета һәм радио тапшырулар аша халкыбызның әхлак тәрбиясе, мәдәниятен, телен, тормыш итү дәрәҗәсен үстерүне өстенлекле бурыч итеп алып эш итәләр. Районыбызда электән сакланып килгән традицион дин оешмаларының нәтиҗәле  эшләүләре районыбызга безнең өчен ят булган дини карашлар һәм агымнар кертүгә, террорчылыкны һәм экстремизмны кисәтү буенча мөһим чара булып тора.

Берничә сүз районның җирле хакимият структураларының җаваплылыгы һәм гражданнарның аңа ышанычы, җирлек Советларының эше турында. 

Җирле үзидарә органнарының җәмгыять тормышындагы роле елдан-ел арта бара. Җирлек Советлары бүген тормышының тулы эчтәлеге өчен җаваплы орган - социаль-мәдәни мәсьәләләр дә, мораль-рухи халәт тә, җитештерү тармакларының эше дә алар җаваплылыгында.  Аларны чишү өчен әлбәттә матди нигез, ресурслар мәсьәләсен хәл итү тора, бу мәсьәләдә җирле үзидарә органнарының үз салымнар һәм табыш базаларын арттыру буенча хезмәтне активлаштыру кирәк. Җирлек башлыклары, депутатлар без үз җилкәбездә халык ышанычы, халык язмышы ятканын истә тотарга тиешбез. 
Җирле үзидарә системасында яңа хуҗалык итү формасын көйләүче булып торган гамәлдәге Законнарга таянып һәм җирлектә яшәүче халык инициативасы белән районыбыз җирлекләрендә җәмәгать тәртибендә эшли торган күпфатирлы йорт башлыклары, урам комитетлары, авылның абруйлы, мөхтәрәм кешеләреннән авыл старосталары сайланып куелды. Күпчелектә алар тарафыннан матур гына эш оештырылган, алар халык белән тыгыз элемтәдә торып халыкны борчыган мәсьәләләрне тормышка ашыруда җирлек башлыкларына, җирлек депутатларына булышлык итеп, башлап йөриләр. Рәхмәт аларга! 

Хәзерге шартларда муниципаль идарә системасының эшен камилләштерүне мәгълүмәти технологияләр кулланудан башка күз алдына китереп булмый. Бүген барлык дәүләт һәм муниципаль органнар да, ш.и. барлык авыл җирлекләре дә, бер-берсе арасындагы рәсми аралашуның, халыктан кергән мөрәҗәгатьләр белән эшләүнең күп өлешен электрон документ әйләнеше системасы аша алып бара. Бу безгә  көндәлек хезмәтебездә, теге яисә бу карарны кабул итүдә оперативлыкны арттырырыга, үз эшебездә булган киртәләрне, вакыт һәм финанс чыгымнарын сизелерлек киметергә мөмкинлек бирде. Ел дәвамында район Советы һәм башкарма комитеты исеменә 7134 хат килеп, белгечләр тарафыннан өйрәнелде һәм алар буенча эш оештырылды. Белгечләр тарафыннан төрле инстанцияләргә җавап йөзеннән ел дәвамында 4989 документ әзерләнеп җибәрелде.  

Шуның белән беррәттән узган ел муниципаль хезмәт, төрле рөхсәт бирү белән бәйле, гражданнарга, хуҗалык субъектлары өчен кирәкле хезмәт күрсәтүләрнең административ регламентлары кабул ителде һәм муниципаль хезмәтләрнең бер өлеше электрон формада тормышка ашырыла башлады. Мисал өчен:  район ЗАГС бүлегендә 2012 елда теркәлгән гаризаларның күбесе электрон гаризалар; балалар бакчаларына урнаштыру чираты тулусынча электрон формада башкарыла; районның рәсми сайты аша электрон мөрәҗәгатьләр җибәрү мөмкинлеге тудырылды, коммуналь хезмәтләр өчен түләүләрне интернет челтәре аша башкару буенча эш башланды. Ләкин башлаган эшебезне активлаштыру зарур. 
Әлбәттә мәгълүмат технологияләрен куллану гражданнарга тиешле хезмәт күрсәтүне тизләтә һәм яхшырта, шул сәбәпле халык арасында электрон хезмәтләргә ихтыяҗ, кызыксыну көннән-көн арта бара, гариза бирүчеләрнең муниципаль органнар һәм урындагы затлар белән багланышларын максималь киметергә мөмкинлек бирә. Ләкин шул ук вакытта аерым катлам халкыбыз арасында компьютер белән  эш итү күнекмәләре түбән булуы, шул сәбәпле, интернет челтәреннән файдалану дәрәҗәсе дә чикле булуы күңелне борчый. Бу хәлдән чыгу максатыннан республикада эшләп килгән программалар нигезендә районның урта мәктәп базаларында өлкәннәр, укучы балаларның әти-әниләре арасында группалар тупланып укулар оештырылды. Агымдагы елда безгә бу юнәлештә эшне тагын да җанландыру, халкыбызның киңрәк катламнары арасында  җәелдерү зарур, мәгариф хезмәткәрләре бу эштә әйдәп баручылар булырга тиешләр. 
Хөрмәтле депутатлар(
Хөрмәтле район Советы утырышында катнашучылар( 

Мин 2012 нче елга гомуми нәтиҗә ясарга тырыштым, районның халәтен, аның перспективаларын яктырттым. Сезгә таратылган материалларда, экраннарда чагылган саннардан, мәгълүматләрдән чыгып Сез узган елгы эшчәнлекне үзегез күзалларсыз, дип уйлыйм. 

2013 елга төп бурычыбыз районыбызда җитештерелә торган продуктның күләмен 8,7 млрд.ка җиткерү. 
Планнаштырылган продуктның 3 млрд. 32 млн. сум күләме авыл хуҗалыгы предприятиеләре өлешенә, 1 млрд. 842 млн. сумы сәнәгать, 1 млрд. 610 млн. сумы шәхси ярдәмчел хуҗалыкларга, 828 млн. 213 мең сумы төзелеш, 400  млн. сумы кече бизнеска, 350 млн. сумы хезмәт күрсәтү өлкәсенә туры килер дип көтелә. Инвестицияләр күләме барлыгы 450 млн. сум дип фаразлана.

Шуның нигезендә районда уртача айлык хезмәт хакын 15000 сумга  җиткерү бурычы тора.

Сүземне тәмамлап, бүгенге утырышта  көн тәртибен тикшерүдә актив катнашырсыз, эшлекле тәкъдимнәрегез һәм фикерләрегез белән докладны тулыландырырсыз, алдагы эшчәнлегебезне яхшыртуга этәргеч бирерсез, дип ышанам. 

Форсаттан файдаланып барлык ир-егетләрне  Ватанны саклаучылар көне белән тәбрик итәм, Сезгә һәм гаиләләрегезгә тыныч һәм матур тормыш телим, тазалык-саулык, исәнлек барыгызга да.

 Игътибарыгыз өчен рәхмәт(
